Ioan, y disgybl annwyl (11)
7 Daeth diwrnod cyntaf Gŵyl y Bara Croyw (hynny ydy, y diwrnod pan roedd rhaid aberthu oen y Pasg). 8 Dyma Iesu'n anfon Pedr ac Ioan yn eu blaenau i wneud y trefniadau. "Ewch i baratoi swper y Pasg i ni, er mwyn i ni i gyd gael bwyta gyda'n gilydd," meddai wrthyn nhw. (Luc 22:7-8)
Fel rhan o’r paratoadau ar gyfer Gŵyl y Pasg (a’r swper olaf yng nghwmni ei ddisgyblion) roedd rhaid lladd oen.

Roedd lladd oen adeg y Pasg yn atgoffa’r Iddewon o’r amser y cawson nhw eu hachub o gaethiwed a marwolaeth yn yr Aifft  (Genesis 12 :21-27). Roedd pob teulu Iddewig wedi cael gorchymyn i ladd oen a rhoi’r gwaed ar byst eu drysau. Roedd gwaed yr oen yn ddigon i arbed bywydau’r Iddewon, tra cafodd pob cyntaf-anedig o deuluoedd yr Eifftiaid eu lladd.

O’r tri disgybl oedd wedi bod yn agos ato o’r cychwyn, mae Iesu’n dewis Pedr ac Ioan i baratoi gwledd y Pasg. Nhw oedd yn gyfrifol am drefnu fod oen yn cael ei ladd, os nad oedden nhw’n gwneud y lladd eu hunain. Roedd yr oen druan yn ddiniwed, ond dyna’r drefn. Mae’n amlwg i ni fod y weithred yn gysgod o’r hyn oedd yn mynd i ddigwydd i Iesu – fod rhaid i un oedd yn ddieuog farw un waith ac am byth dros bechodau’r holl fyd. Unwaith eto, dw i’n siŵr fod Iesu’n paratoi Pedr ac Ioan drwy roi’r cyfrifoldeb yna iddyn nhw. 
Roedd Ioan Fedyddiwr eisoes wedi galw Iesu’n, “Oen Duw, yr un sy'n cymryd pechod y byd i ffwrdd.” 

Pan oedd o’n hen ddyn, mae Ioan yn cyfeirio nifer o weithiau yn llyfr y Datguddiad at Iesu fel oen, "Mae'r Oen gafodd ei ladd yn deilwng i dderbyn grym a chyfoeth, doethineb a nerth, anrhydedd, ysblander a mawl!" (Datguddiad 5:12)

Unwaith eto dyn ni’n gweld fod Iesu’n edrych ar ddigwyddiadau yn y tymor hir. Roedd e’n dysgu pethau pwysig i’w ddilynwyr heb yn wybod iddyn nhw! 
Holi a gwrando wnaeth Ioan yn ystod y swper olaf.  Fel y disgyblion eraill cafodd ei draed eu golchi gan Iesu.  Cymrodd y bara a’r gwin roddodd Iesu i’w ddisgyblion, fel symbol o’r hyn oedd yn mynd i ddigwydd.  Clywodd Iesu’n dweud y byddai Pedr yn ei wadu, a clywodd ymateb Pedr i’r cyhuddiad,
35 Ond meddai Pedr, "Na! Wna i byth wadu mod i'n dy nabod di! Hyd yn oed os bydd rhaid i mi farw gyda thi!" Ac roedd y disgyblion eraill i gyd yn dweud yr un peth.

Doedd Ioan, fel Pedr, ddim yn gallu dychmygu y byddai e’n rhedeg i ffwrdd o Ardd Gethsemane, a gadael Iesu i wynebu ei elynion ar ei ben ei hun. Dydyn ninnau ddim yn gwybod sut byddwn ni’n ymateb i sefyllfaoedd yn y dyfodol. Does dim syniad gan yr un ohonon ni sut dreialon fydd rhaid i ni eu hwynebu. Os byddwn ni’n methu (fel gwnaeth Pedr, Ioan a’r disgyblion eraill), mae’n bwysig cofio nad dyna’r diwedd. Dydy popeth ddim ar ben! Mae Iesu’n caru maddau. Cafodd ei ddisgyblion gyfle arall. Cawson nhw faddeuant am ei adael, a chyfle newydd i’w wasanaethu. Os wyt ti’n gwybod be di bod heb Dduw, mae cael ail gyfle’n werthfawr iawn. 

